
Каб не гарэла пад нагамі 
 

Эколагі, батанікі і заолагі заклікаюць 
хутчэй аддаваць даўгі нашай Зямлі-матухне. 
З гэтай нагоды групе журналістаў з 
рэспубліканскіх СМІ прадэманстравалі на 
прыкладзе балота Шчэрбінскі мох у 
Дубровенскім раёне, як у выніку паўторнага 
забалочвання выпрацаваных тарфянікаў і 
бяздумна асушаных і закінутых балот 
адраджаецца знявечаная прырода. 

 
Насуперак сівым легендам 
Тут, на ўскрайку балота Шчэрбінскі мох, 

чамусьці прыйшла думка: як паступова 
мяняюцца былыя стэрэатыпы! Стагоддзямі 
балота лічыліся ў прамым і пераносным 
сэнсе гіблым, вельмі сумнеўным месцам 
для жыцця чалавека. Адтуль, лічылася, 
пастаянна зыходзіла прамая ці схаваная 
пагроза, часам смяротная. У казках 
усялякая нечысць чамусьці насяляла 
балоты. А давайце прыгадаем знакамітыя 
літаратурныя творы на гэтую тэму. 
Напрыклад, у слынным дэтэктыве сэра 
Артура Конан Дойля "Сабака Баскервіляў" 
жудасныя падзеі разгортваюцца на балотах. 

У беларускай літаратуры таксама 
досыць шмат прыкладаў выкарыстання 
змрочнага балотнага фону для надання 
загадкавасці, напружання і трывожнай 
таямнічасці. У творы Уладзіміра Караткевіча 
аб жыхарах беларускага Палесся канца ХІХ 
стагоддзя “Дзікае паляванне караля Стаха” 
зламыснікі задумалі звесці ў магілу маладую 
і знатную прыгажуню, апошнюю 
прадстаўніцу збяднелага старадаўняга 
дваранскага роду. Відаць, так і здарылася б, 
каб не дапамога маладога і таксама 
прыгожага этнографа, які паралельна з 
вывучэннем народных былін разгадаў 
страшную тайну навакольных балот. А ёсць 
яшчэ “Дрыгва” Якуба Коласа... Ды і ў рускай 
класічнай літаратуры дасталася балотам, 
шмат сюжэтаў на тэму чалавечых страсцяў 
на балотным фоне ў фальклоры, паэзіі і 
прозе іншых народаў. 

Але новыя часы, новыя веды пра 
экалогію Зямлі амаль кардынальна змянілі 
погляды на сутнасць і ролю балот у 
планетарным маштабе. Я разам з калегамі 
на ўскрайку Шчэрбінскага моху слухаю 
людзей літаральна ўлюбёных у 

спецыфічную балотную прыгажосць. Ім бы 
паэмы пісаць пра балота, так яны натхнёна і 
ўзнёсла казалі пра іх. Яны (а гэта навуковы 
супрацоўнік Інстытута эксперыментальнай 
батанікі НАН Аркадзь Скуратовіч, вядучы 
навуковы супрацоўнік Інстытута 
прыродакарыстання НАН Вячаслаў Раковіч, 
эксперт па гідраінжынерыі Аляксей 
Васільеўскі, эколаг-балотазнаўца з Германіі 
Анет Цьеле, Джэк Фоксэл — прадстаўнік 
Каралеўскага таварыства аховы птушак з 
Вялікабрытаніі і іншыя) прыехалі разам з 
намі на Шчэрбінскі мох і ўзялі на сябе ролю 
экскурсаводаў і кансультантаў. Так што 
далейшы наш расказ пра балоты — гэта 
квінтэсенцыя іх захапляльных аповедаў. 

Адзіны паратунак — вада 
Нашы суразмоўцы агучылі шмат 

слушных прычын на карысць вяртання 
забалочаных балот у першародны стан. Але 
спынімся на некалькіх, на мой погляд, 
галоўных. І самая відавочная прычына — 
так бы мовіць, на ўсе 100 працэнтаў — 
супрацьпажарная. Час ад часу пэўныя 
рэгіёны Беларусі, асабліва калі ўсталюецца 
спякота, пакутуюць ад чорна-вогненнай 
бяды — тарфяных пажараў. А ратавацца ад 
гэтай навалы, аказваецца, проста — трэба 
зноў заліць вадой выпрацаванае тарфяное 
радовішча. Толькі зрабіць гэта даволі 
няпроста. 

Шчэрбінскі мох — таксама 
выпрацаванае радовішча. І ў гэтым яго 
небяспека. Пажары тут здараліся 
неаднойчы. Часта шматлікія буйныя пажары 
ў лясах і потым нават населеных пунктах 
пачынаюцца з узгарання на выпрацаваных 
тарфянішчах або балотах. Тарфяныя 
пажары адбываюцца штогод, асабліва ў 
засушлівыя летнія месяцы. І тады для 
пажарных пачынаецца сапраўды пякельная 
работа. 

Начальнік Дубровенскага раённага 
адзела па надзвычайных сітуацыях 
Аляксандр Юрчанка рознае пабачыў на 
балотах. Але гарачае лета 2002 года 
запомнілася яму асабліва. Тады гарэла 
больш за 1000 гектараў тарфяных масіваў. 
На ахопленай густым едкім дымам 
тэрыторыі было ўведзена надзвычайнае 
становішча, бо ўзнікла пагроза знішчэння 

шэрагу населеных пунктаў. Фактычна ўжо 
ішла размова пра тэрміновую эвакуацыю 
насельніцтва, бо сілаў і сродкаў для 
тушэння такога вялікага пажару не хапала. 
Але на дапамогу прыйшлі пажарнікі 
вобласці і краіны, ваенныя, рабочыя 
прамысловых прадпрыемстваў. Паступова, 
праз сем сутак удалося паставіць 
надзейную заслону полымю. А потым на 
працягу, звярніце ўвагу, двух месяцаў ішла 
планамерная ліквідацыя пажару. І толькі 
дажджы дапамаглі паставіць канчатковую 
кропку ў гэтай гісторыі. 

— Самае страшнае ў тарфяных 
пажарах — іх здольнасць хавацца ў 
сярэдзіне радовішча. На паверхні агню не 
бачна, а тым часам выгараюць вялікія 
ўчасткі торфу глыбінёй да паўтара метраў. 
Здаецца, патушылі нарэшце небяспечны 
ачаг, а полымя раптоўна ўзнікае ў іншым 
месцы. І ўсё трэба пачынаць зноў, — 
гаворыць Аляксандр Юрчанка. 

Ён на сабе выпрабаваў усе цяжкасці 
барацьбы з полымем на асушаных ці, 
кажучы навуковай мовай, балотах з 
парушаным гідралагічным рэжымам. Адзіны 
паратунак ад тарфяных пажараў — вада. І 
не тая, што ў пажарных машынах, а 
менавіта балотная вільгаць, якая раней 
панавала на прасцягах асушаных балот. 
Інакш кажучы, аднаўленне былога 
гідралагічнага рэжыму. 

Так, правільна кажуць, што часта 
прычына ўзнікнення тарфяных пажараў — 
чалавечы фактар: акурак цыгарэты, 
незатушанае да канца вогнішча, кінутая 
запалка рыбакоў, збіральнікаў ягад, 
грыбнікоў. Але нярэдка на асушаных 
балотах здараюцца самазапальванні, якія 
выкліканы іншымі фактарамі. Бязлітаснае 
полымя — не адзінае негатыўнае 
наступства тарфяных пажараў. Ад іх 
шматразова павялічваецца радыяцыйны 
фон на забруджаных тэрыторыях. А пра 
гэтае негатыўнае ўздзеянне тарфяных 
пажараў ведаюць далёка не ўсе. 

 
Пераборлівы муханос 
Амаль дзень блукалі мы па балоце 

Шчэрбінскі мох, які некалі быў адной з 
сыравінных баз раней вядомага 
прадпрыемства "Асінторф". Убачылі розныя 
стадыі складанай работы па паўторным 
забалочванні. Працэс гэты патрабуе часу, 
цярпення і, вядома, грошай. Дарэчы, 

значныя сумы на аднаўленне балота 
выдаткавалі ААН і Глабальны экалагічны 
фонд у рамках міжнароднага праекта па 
рэнатуралізацыі балот, папярэджанні 
дэградацыі зямель і захаванню глабальна 
значнай біяразнастайнасці. А пагроза 
дэградацыі захоўваецца. Пэўныя участкі 
былога радовішча нагадвалі натуру да 
вядомага фільма савецкіх часоў "Сталкер" 
— так усё вакол было змрочна і 
неаптымістычна, што хацелася хутчэй 
адсюль несці ногі. Некалі на балоце быў 
брыкетны завод. Ад яго засталіся 
разбураныя і зарослыя хмызнякамі рэшткі 
вытворчых памяшканняў. Асабліва ўражвалі 
тыя ўчасткі балота, якія два гады назад 
выбылі з эксплуатацыі — велізарныя 
брудныя чорныя плямы. 

Аднак акрамя іх мы ўбачылі і прама 
супрацьлеглыя пейзажы. Сёння цяжка 
паверыць у тое, што некалі так жахліва 
выглядалі ўчасткі Шчэрбінскага моху, якія 
прайшлі рэабілітацыю: ужо зялёныя, поўныя 
птушынага гоману, слядоў звяроў. Тут нават 
шырока распаўсюдзіўся муханос альпійскі 
— расліна, якая занесена ў Чырвоную кнігу. 
Між іншым, гэты муханос — расліна 
пераборлівая, расце толькі ў Германіі і 
Францыі, а цяпер вось пасялілася ў 
Беларусі. Сваю нішу ў нас знайшоў і такі 
цікавы від як святаяннік вялікі 
паўночнаамерыканскі. Рысь еўрапейская, 
барсук і буры мядзведзь жывуць цяпер на 
паўторна забалочаных тэрыторыях. 
Дадайце сюды 7 відаў ахоўных птушак, 
сярод якіх малы падорлік, вялікі бугай, 
белая чапля, вялікі ўліт. Таксама жывуць тут 
6 відаў ахоўных насякомых. І гэта пры тым, 
што працэс паўторнага забалочвання яшчэ 
не завяршыўся канчаткова. 

 
Чаму нашы балоты называюць "лёгкімі 

Еўропы"? 
Тут самы час нагадаць, што ў прыродзе 

балоты выконваюць разнастайныя і 
спецыфічныя функцыі. Аказваецца, балоты 
выконвалі свае біясферныя функцыі яшчэ 
да з'яўлення чалавека на Зямлі і 
працягваюць іх выконваць дагэтуль. Яны, як 
прадукт эвалюцыі біясферы і яе неад'емная 
частка, аказваюць вялікі ўплыў на шматлікія 
біясферныя працэсы. Балоты валодаюць 
уласцівасцю змякчаць ваганні тэмпературы і 
вільготнасці паветра як на саміх балотах, 
так і на прылеглых тэрыторыях. Дзякуючы 

гэтаму там менш кароткачасовых засух, 
вясновых і восеньскіх замаразкаў. 

Важная і акумулятыўная функцыя 
балот. Бо толькі там і нідзе больш 
утвараецца і назапашваецца торф — 
карысны беларускі выкапень. Гідралагічная 
функцыя балот заключаецца ў падтрыманні 
воднага рэжыму. Асушванне балот, 
асабліва поймавага залягання, спрыяе 
паніжэнню ўзроўняў грунтавых водаў на 
прылеглых тэрыторыях, вядзе да 
абмялення азёраў і рэк. Геахімічная 
функцыя дазваляе акумуляваць у балотах 
розныя хімічныя элементы, якія трапляюць 
туды з атмасфернымі ападкамі, пылам, 
паводкавымі і падземнымі водамі. Торф — 
выдатны сарбент розных металаў, а 
таксама іонаў амонія. Вядомыя шматлікія 
радовішчы мергеля, вапнавых туфаў, 
фасфатаў, жалезных руд, урану і германію, 
якія сфарміраваліся дзякуючы тарфяным 
радовішчам. Яны, у сваю чаргу, уяўляюць 
сабой магутны геахімічны бар'ер на шляху 
міграцыі элементаў з прыроднымі водамі. 

Рэсурса-сыравінная функцыя балот у 
масавай свядомасці ўспрымаецца пакуль 
даволі прымітыўна — выключна як запасы 
для паліва торфу і драўніны, вытворчасці 
ўгнаенняў. А балоты яшчэ і каштоўная 
крыніца сыравіны для хімічнай 
перапрацоўкі, збору лекавых раслін, ягад, 
грыбоў, нарыхтоўцы лячэбнай тарфяной 
гразі. Усё часцей балоты становяцца 
месцамі актыўнага адпачынку людзей: 
палявання, турызму, экалагічнай адукацыі і 
навуковых даследаванняў. 

Чаму беларускія балоты часта 
называюць "лёгкімі Еўропы"? Вучоныя 
тлумачаць гэта здольнасцю балотнай 
расліннасці шляхам фотасінтэзу выводзіць 
вуглякіслы газ з атмасферы, звязваць яго ў 
арганічнае рэчыва, якое пасля адмірання 
раслін трансфармуецца ў торф. Ён жа ў 
залежнасці ад геалагічных умоў 
ператвараецца ў буры і каменны вугаль. 
Гэта значыць, што балоты здольныя 
выводзіць з атмасферы вуглякіслы газ і не 
вяртаць яго назад. Замест вуглякіслага газу 
ў атмасферу вылучаецца эквівалентная 
колькасць кіслароду. А вось лес і лугі, 
аказваецца, вяртаюць вуглякіслы газ у 
атмасферу цалкам пасля мінералізацыі 
арганічнага рэчыва адмерлых раслін. 

Калі аднаўляецца балота, то 
адначасова аднаўляецца і рэсурс балотнай 

экасістэмы. А яшчэ паўторнае забалочванне 
дазваляе закансерваваць не да канца 
выкарыстаныя багацці тарфяных 
радовішчаў, пазбавіць іх ад мінералізацыі — 
акіслення, распаду на больш простыя 
элементы. А так пад вадой торф будзе 
захоўвацца столькі часу, колькі трэба. 
Разам з торфам у балотах адбываецца 
назапашванне вады, біягенных элементаў і 
энергіі. 

Зямля наша багатая на балоты, у тым 
ліку і на тарфяныя, на іншыя тыпы водна-
балотных угоддзяў. Але мы доўгі час 
грэбавалі гэтым багаццем. 

 
Леанід Лахманенка. 

